Avgerð frá 8.2.2006, mál nr. 05-02-21-37

- Vinnuligt virksemi

- § 25 í skattalógini
Samandráttur

Toll- og Skattstova Føroya noktaði kæraranum frádrátt fyri hall, tí Toll- og Skattstova Føroya metti, at talan var ikki um vinnuligt virksemi. Avgerðin varð staðfest av Kommunalu Skatta​kæru​nevndini og Skatta- og avgjaldskærunevndini.

Avgerð

A hevði givið upp hall av virksemi, kr. 24.780,61, á sjálvuppgávuni fyri 2003. Toll- og Skattstova Føroya vildi ikki góðkenna virksemi hansara sum vinnuligt og vildi tí ikki loyva honum, at hallið varð drigið frá í aðrari inntøku. Skattskylduga inntøkan hjá A fyri 2003 var tí broytt frá kr. 247.671 til kr. 272.451.

A kærdi avgerðina hjá Toll- og Skattstovu Føroya til Kommunala Skattakærunevnd, sum staðfesti av​gerðina hjá Toll- og Skattstovu Føroya. Avgerðin varð síðani kærd til Skatta- og avgjalds​kærunevndina.

Avgerðin hjá Kommunalu Skattakærunevndini:

Kommunala Skattakærunevndin viðmerkti, at eftir skattareglunum kann hall av vinnuvirki dragast frá í skattskyldugu inntøkuni, men hevur ein skattgjaldari eitt virksemi, sum ikki er vinnuligt, kann hann ikki draga hall frá. Tað kann vera torført at seta markið ímillum vinnu og ikki-vinnu, og av góðum grundum tekur spurningurin seg vanliga upp, tá virksemið gevur hall. Í ivamálum verður stórur dentur lagdur á, um virksemið í longdini kann geva yvirskot, og annars kunnu svarini til spurn​ingarnar í nevnda vegleiðingarskrivi, vera vegleiðandi.

Sambært donskum rættarúrskurðum hevur spurningurin eisini týdning, hvussu stórt virksemið er, og hvussu fakliga støðið er hjá honum, ið rekur tað.

Árið 2003, sum kært verður um, sær út til at vera 12. árið, sum hetta virksemið hevur verið í gongd. Hóast kærarin skrivar, at tað ber ikki til einans út frá roknskapinum at gera av, hvussu stórur aktivi​teturin hjá virksemi av slíkum slag er, so fyriliggja nú roknskapir fyri so mong ár, at roknskapurin eigur at geva ein mynd. Inntøkurnar hava verið minkandi í fleiri ár, og síðani ár 2000 hava tær hvørt ár verið undir kr. 10.000.

Út frá fyriliggjandi tilfari metir nevndin ikki, at ein heildarmeting gevur nakað grundarlag fyri, at avgerðin hjá Toll- og Skattstovu Føroya verður sett til síðis. Avgerðin hjá Toll- og Skattstovu Føroya stendur tí við.

Kærarin:

Kærarin greiðir frá, at hann fyrst í 90-árunum keypti útgerð úr Onglandi. Ætlanin var upprunaliga at keypa semi-professionella útgerð, men Tollstovan noktaði fyri, at útgerðin kundi verða tollað við ídnaðartolli, tí hóast hann skuldi arbeiða fast við framleiðslu, so var grundgevingin hjá Tollstovuni, at um útgerðin skuldi tollast við ídnaðartolli, so skuldi hon vera professionell. Hann fekk at vita, at tað var ikki ein spurningur um, hvussu nógv hann brúkti útgerðina, ella hvussu stór inntøkan var, men spurningurin var bara, um útgerðin var professionell ella ikki. Hann keypti tí professionella útgerð, tí við tollmuninum, sum var, var semi-professionell útgerð líka dýr at keypa sum pro​fessionell útgerð.

Sum øll vita, so vóru tíðirnar í Føroyum fyrst í 90-árunum sera truplar. Einasta fígging, ið hann fekk, var ein leasing-sáttmáli, og seinni vísti tað seg eisini, at raksturin fekst ikki at bera seg. Hann royndi tó at stríðast fyri at fáa goldið alla skuldina, og tað eydnaðist eisini við tógvi stríð, men nú er útgerðin slitin og treingir til ábøtur og nútímansgerð, og hevur hann tí ætlanir um at endurnýggja partar av útgerðini fyri at fáa økt um framleiðsluna aftur.

Tá hann lat sjálvuppgávu og roknskapin inn í farna ári, avskrivaði hann nøkur tól í roknskapinum, men hetta góðkendi Toll- og Skattstovan ikki. Grundgevingin var, at virksemið eftir teirra meting ikki var vinnuligt men ítriv. Hann minnir í hesum sambandi á, at talan er um júst somu útgerð, sum hann mátti keypa dýrt fyri at røkka prísklassanum, sum varð roknaður sum ídnaður.

Tá útgerðin varð keypt, nyttaði ikki at vísa á, hvat útgerðin skuldi brúkast til, ella hvussu stór framleiðslan ætlandi fór at verða, tí sambært Tollstovuni var spurningur einans um, hvat slag av útgerð talan var um. Men nú, tá útgerðin skal avskrivast, nyttar ikki at tosa um, hvat slag av útgerð, talan er um, tí nú siga Toll- og Skattstova Føroya og Skattakærunevndin, at spurningurin er, hvat útgerðin verður nýtt til. Hetta verður sagt, hóast hann hevur fingið at vita frá Toll- og Skattstovu Føroya, at reglurnar fyri, hvat er ítriv og hvat er vinna eru tær somu nú, sum vóru galdandi í 1992, tá útgerðin varð keypt.

Kærarin vísir á, at hann hevur spurt Toll- og Skattstovu Føroya, hvat slag av ítrivi hon metir, útgerðin kann nýtast til, men hesin spurningur er ikki svaraður.

Kærarin góðtekur ikki, at virksemið fyrst verður roknað sum ídnaður, tá útgerðin skuldi tollast og sum ítriv, tá hann annars kundi drigið útgerðina frá í skatti. Tað má vera tað sama allan vegin ígjøgnum.

Toll- og Skattstova Føroya:

Toll- og Skattstova Føroya vísir á, at hall hevur verið flestu árini, síðani virksemið byrjaði, og at enn hevur onki rakstraravlop verið. Tí verður mett, at talan er um ítriv og ikki vinnu.


Úrslit 

Úrslit

Ár 
Inntøkur 
áðrenn avskriv. 
eftir avskriv.

1992 
52.675 
-105.413 
-105.413

1993 
108.640 
-25.542 
-25.542

1994 
125.066 
-58.113 
-58.113

1995 
89.474 
-77.785 
-77.785

1996 
107.647 
-88.419 
-88.419

1997 
61.908 
-8.541 
-8.541

1998 
78.067 
3.770 
0

1999 
32.654 
-17.786 
-17.786

2000 
8.717 
0 
0

2001 
6.446 
-3.743 
-3.743

2002 
5.106 
-1.124 
-1.124

2003 
4.520 
-17.307 
-24.780

Stýrið:

Víst verður m.a. á, at sundurgreiningin av vinnu og ítrivi hevur serligan týdning í teimum førum, har virkið gevur hall. Avgerðin, um talan er um vinnu ella ítriv, skal takast við støði í eini samlaðari meting av virkinum. Í metingini mugu øll viðurskifti, sum hava týdning, takast við.

Toll- og Skattstova Føroya vísir á nøkur av teimum týðandi viðurskiftum, sum eiga at innganga í metingini av einum virki og vísir samstundis á, at ongin av hesum treytum er tó í sær sjálvum avgerandi fyri, um talan er um ítriv ella vinnuvirksemi.

Kravið til, at virkið skal vera rentuført, fyri at talan kann vera um vinnuligt virksemi, hevur stóran týdning, tá ið markið millum vinnu og ítriv skal metast. Er ikki útlit fyri rentuføri, hevur metingin við sær, at virkið er ítriv og ikki vinnuligt. Eitt virkið kann tó í eina tíð hava ringt rentuføri, uttan harvið at metast sum ítriv. Siðvenja vísir, at um virkið ikki er rentuført innan 5 ár, verður virksemið mett sum ítriv.

Fremsta eyðkennið við vinnuligum virksemi er, at talan skal vera um støðugan rakstur, sum verður rikin við vinningi fyri eyga. Rentabilitetskravið útihýsir tó ikki, at virkið kann vera vinnuligt, hóast tað gevur tap í eitt tíðarskeið. Tað ber tískil til at rokna virkið fyri vinnuligt uttan mun til, at tað gevur undirskot í byrjanini. Somuleiðis kann vánaligur konjunkturur í eitt tíðarskeið geva undirskot, eins og rakstrarumleggingar við tapsgevandi úrsliti kann verða í einum vinnuliga riknum virki.

Virksemið vísir hall øll árini frá 1990 til 2003, tó undantikið ár 1991 og 1998, tá úrslitini eru 0. Út frá hesum úrslitum av virkseminum er at siga, at gongdin ikki er ein byrjunartrupulleiki, men er varandi. Roknskapurin fyri øll árini vísir, at inntøkurnar hava verið minkandi, og síðani ár 2000 hava inntøkurnar hvørt ár verið undir kr. 10.000. Sum meginregla fyri at meta, um eitt virksemi er vinnuligt, verður sett sum krav, at fyritøkan hevur eina inntøku á uml. kr. 150.000 um árið.

Út frá rentabilitetsmeting yvir øll árini metir Stýrið, at útlit ikki eru fyri, at virksemið verður rikið rentabult. Eisini metir Stýrið, at úrslitini vísa, at virksemið ikki verður rikið við økonomiskum ser​merki og við tí endamáli at fáa peningaliga úrtøku. Tískil tekur Stýrið undir við ummælinum hjá Toll- og Skattstovuni og undir við avgerðini hjá Kommunalu Skattakærunevndini.

Fundur í Skatta- og avgjaldskærunevndini:

A møtti á fundi í Skatta- og avgjaldskærunevndini og legði fram sína áskoðan um málið. Umframt at endurtaka nøkur av teimum sjónarmiðum, sum hann hevði ført fram í kæruni, greiddi hann m.a. frá, at hann, áðrenn hann byrjaði, hevði gjørt eina fíggjarætlan, sum hann metti síggja gott út. Men so var tað, at semiprofessionella útgerðin ikki kundi innflytast við ídnaðartolli. Munurin á kostn​aði​num íroknað toll á semiprofessionellu útgerðini og professionellu útgerðini var tá ikki tann stóri, og tí keypti hann professionella útgerð. Kostnaðurin var einar 400.000 kr. Kærarin metti, at hetta hevði gjørt virksemið dýrari og harvið tyngri at reka.

Í byrjanini hevði hann eitt arbeiði við síðuna av, har hann hevði frí aðru hvørja viku. Men frá áleið 1993 gavst hann í hesum arbeiðinum og fór at arbeiða fulla tíð við virkseminum. Frá 1995/96 hevði hann eitt sindur av kvøldarbeiði, og frá 1999 fór hann í fulltíðarstarv og hevði tá ikki nógva tíð til virksemið. Eisini var ein maskina í ólagi, sum var dýr at gera aftur, og hann ivaðist, um tað loysti seg. Kærarin upplýsti annars, at virksemið verður ikki rikið vinnuliga í dag. Heilt lítið av virksemi er.

Umboð fyri Toll- og Skattstovu Føroya luttók eisini á fundinum, men hevði ikki nakað at leggja afturat tí, sum var framborið skrivliga.

Avgerðin hjá Skatta- og avgjaldskærunevndini.

Fremsta eyðkenni við vinnuligum virksemi er, at talan skal vera um støðugan rakstur, sum verður rikið við vinningi fyri eyga. Onnur eyðkenni fyri, nær virksemið verður mett at vera vinnuligt eru annars nevnd í Vegleiðingarskrivi Líkningarráðsins.

A hevur, áðrenn hann fór í gongd, gjørt fíggjarætlan og hevur ognað sær dýra serkøna útgerð.

Hann er ikki útbúgvin innan økið, men má sum frálíður sigast at hava drúgvar royndir, nú hann hevur rikið hetta virksemið í so mong ár.

Tey fyrstu nógvu árini brúkti hann eisini nógva tíð til virksemið. Í fyrstuni hevði hann arbeiði aðru hvørja viku við síðuna av, og seinni arbeiddi hann fulla tíð við virkseminum. Men frá tí hann í 1999 fer í fulltíðarstarv er greitt, at hann ikki hevði nógva tíð til virksemið. 

Inntøkan, sum kærarin hevur havt av virkseminum, hevur verið ójøvn og er seinastu árini minkað á hvørjum ári. Mesta inntøkan, sum hann hevur havt, var í 1994, tá hon var kr. 125.066. Úrslitið hetta árið var kr. –58.113. Minstu inntøkuna hevði hann í 2003, tá hon var kr. 4.520. Úrslitið hetta árið var kr. –17.307.

Hall hevur verið á hvørjum ári frá 1992 til 2003, undantikið 1998 og 2000, tá úrslitið var ávikavist kr. 3.770 og kr. 0. So hóast kærarin í síni tíð hevur útvegað sær professionella útgerð og í tíðar​skeiðum hevur arbeitt burturav við hesum virksemi, so má ásannast, at tað hevur ikki borið til at fingið fíggjarligan vinning burturúr.

Hetta samanhildið við frágreiðing kærarans, at virksemið síðan 1999, tá hann fór í fulltíðarstarv, er minkað niður í lítið og onki, metti Skatta- og avgjaldskærunevndin tala fyri at siga, at talan er ikki um støðugan rakstur, sum hevur vinnu og yvirskot fyri eyga.

Skatta- og avgjaldskærunevndin avgjørdi tí at staðfesta avgerðina hjá Kommunalu Skatta​kærunevndini fyri, at virksemið hjá A verður ikki mett at vera vinnuligt.
